
Paytaxt seçiciləri yüksək fəallıq nümayiş etdirdilər

SƏBAIL 
Səbail rayonunda bələdiyyə 

seçkilərinin gedişatı ilə tanışlığa 
29 saylı Səbail seçki dairəsinin 
paytaxtın “20-ci sahə” adlanan 
yaşayış məntəqəsində yerləşən 18-ci 
məntəqəsindən başladıq. Məntəqə 
Qarabağ müharibəsi şəhidi Etibar 
Əliyev adına 162 saylı tam orta 
məktəbdə yerləşir. 

Səhər saat 10 radələrində bu-
rada xeyli seçici vardı. Məntəqənin 
sədri Tünzalə Mikayılova dedi ki, 
səsvermə hüququ olan vətəndaşlar 
Səbail bələdiyyəsinə namizədliyini 
irəli sürmüş 57 nəfərdən 17 üzv 
seçməlidirlər. Səsvermə prosesi-
nin tam normal, sərbəst şəraitdə 
keçirilməsinin şahidi olduq. 

Qeyd etmək lazımdır ki, Tünzalə 
Mikayılova 162 saylı məktəbin 
təcrübəli Azərbaycan dili və 
ədəbiyyatı müəllimidir. Artıq 20 ildir 
ki, məntəqə sədri kimi məsul ictimai 
vəzifəni də həvəslə yerinə yetirir. 
Onun sözlərinə görə, builki bələdiyyə 
seçkiləri ötəndəfəki seçkilərdən daha 
yüksək seçici fəallığı ilə fərqlənir. 

Tünzalə Mikayılova dedi: 
– Səsverməyə gələnlər arasında 

keçmiş şagirdlərim də çoxdur. Nə 
gizlədim, onların hər birini burada 
görəndə çox sevinirəm. Ona görə 
sevinirəm ki, vətəndaşlarımız, eləcə 
də gənclər möhtərəm Prezidentimiz 
İlham Əliyevin müdrik liderliyi ilə 
ölkəmizdə uğurla həyata keçirilən 
demokratik prosesləri, hərtərəfli isla-
hatları birmənalı olaraq dəstəkləyirlər. 

Məntəqədə xeyli sayda 
müşahidəçi vardı. Onlardan birinə ya-
xınlaşdıq. Bitərəf müşahidəçi Səyalı 
Cəfərova dedi ki, hələlik nə o, nə də 
başqa müşahidəçilər heç bir qanun 
pozuntusu aşkar etməyiblər.

Bakı şəhəri 29 saylı Səbail 
seçki dairəsinin 3, 6, 8 saylı və başqa 
məntəqələrində də seçici fəallığının 
kifayət qədər yüksək olduğu 
müşahidə olunurdu. 

Dairə seçki komissiyasının sədri 
Cahangir Məmmədli dedi ki, dairə 
üzrə 30 daimi, 2 qapalı məntəqə 
fəaliyyət göstərir. 12 məntəqədə veb-
kameralar quraşdırılıb. 

Dairə üzrə 40 min 705 nəfər seçi-
ci qeydə alınıb. Onlar Səbail, Badam-
dar və Bibiheybət bələdiyyələrinin 
yeni heyətlərini seçəcəklər. 

C.Məmmədlinin sözlərinə görə, 
dairə üzrə səsvermə prosesinə 356 
müşahidəçi nəzarət edir. Seçkiləri 
yerli müşahidəçilərlə yanaşı, Bol-
qarıstan, Gürcüstan, Ukrayna və 
başqa ölkələrdən olan müşahidəçilər 
də izləyirlər. Dairə üzrə heç bir 
məntəqədə ciddi qanun pozuntusu 
qeydə alınmamışdı. 

Yeri gəlmişkən, dünən axşam 
saat 21 radələrində 29 saylı Səbail 
dairə seçki komissiyasının sədri 
C.Məmmədli ilə bir daha əlaqə sax-
ladıq. O məlumat verdi ki, dairə üzrə 
seçkilərdə 12,680 seçici, yəni ümumi 
seçicilərin 31,15 faizi iştirak edib. 

NƏSIMI 
21 saylı seçki dairəsi paytaxtın 

mərkəzi ərazisində yerləşən Nəsimi 
rayonunun ötən əsrin 60-cı illərində 
salınmış I-V mikrorayonlar massi-
vini əhatə edir. Son illər bu ərazidə 
aparılan geniş quruculuq-abadlıq 
tədbirlərində, köhnə kommu-
nikasiyaların yeniləşdirilməsi 
layihələrində icra qurumları ilə 
yanaşı, rayon bələdiyyəsinin də fəal 
iştirakı sakinlərin yerli idarəetmə 
orqanının fəaliyyətinə diqqət və 
marağını xeyli artırmışdır.

İndi ictimai fəallar nəinki 
bələdiyyədən təşəbbüskar və 
səmərəli iş tələb edir, həm də ona 
üzv seçilib yaşadığı ərazi ilə bağlı 
arzu-istəklərinin gerçəkləşməsində 
bilavasitə iştirak etmək istəyirlər. 
Elə bunun nəticəsidir ki, rayon 
bələdiyyəsinin 19 üzvündən biri 
olmaq səlahiyyətini qazanmaq üçün 
əksər siyasi partiyaları təmsil edən 
68 nəfər qeydiyyatdan keçmiş və 
seçicilərin lazımi sayda səsini qazan-
maq üçün bacardığı qədər təşviqat 
aparmışdır. Səsvermə günü səhər 
tezdən dairə ərazisindəki səsvermə 
məntəqələrinin qarşısındakı izdi-
ham, seçim prosesindəki gur axın da 
bununla bağlı idi. Hər kəs müəyyən 
ediləcək 19 nəfərin sırasında öz 
namizədlərinin qazanacağı səsi artır-
mağa can atırdı.

Rayonun böyük və nümunəvi 
orta təhsil ocaqlarından olan 5 saylı 
məktəbdə fəaliyyət göstərən 15 saylı 
səsvermə məntəqəsinin qarşısına 
daha çox insan toplaşmışdı. Seçicilər 

kiçik qruplarla növbəyə dayanıb içəri 
daxil olur, bir-bir şəxsiyyət vəsiqəsini 
göstərib barmağını səffaf mürəkkəblə 
işarələdir və komissiya üzvlərinin 
əyləşdiyi geniş dəhlizə yaxınlaşırdı-
lar. Burada onlar qeydiyyata alınıb 
səsvermə bülleteni götürür, sıra 
ilə düzülmüş kabinələrin pərdələri 
arxasına keçib seçimlərini edirdilər. 
Əlbəttə, siyahıdakı 68 namizədin 
arasından öz seçimini etmək nisbətən 
uzun çəkirdi. Kabinələrdən çıxanlar 
isə qatlanmış bülletenləri yanaşı 
qoyulmuş şəffaf qutulardan birinə 
salmaqla seçki hüququnu və önəmli 
vətəndaşlıq borcunu yerinə yetirib 
məntəqəni tərk edirdilər. 

Onlardan birinə yaxınlaşıb 
müsahib olduq. Orta yaşlı seçici 
Qardaşəli Dostiyev bildirdi:

– Bu ərazidə yaşayıram, ixti-
sasca müəlliməm. Son illərdə yerli 
bələdiyyənin fəaliyyəti müəyyən 
qədər canlanıb. Lakin biz ondan daha 
çox iş gözləyirik. Elə buna görə də 
tanıdığım, bacarığına bələd olduğum 
namizədlərin seçilməsi üçün təşviqata 
qoşuldum, bu gün isə öz səsimlə on-
ları müdafiə etməyə gəldim. Heç bir 
maneə olmadan seçimimi etdim. Qoy 
bələdiyyəyə seçiləcək yeni üzvlər 
bilsinlər ki, onları mikrorayonlarda 
başlanmış quruculuq tədbirlərində 
daha fəal iştirak, adamların ehtiyacla-
rına daha həssas yanaşmaq kimi vacib 
işlər gözləyir.

Müstəqil müşahidəçi Arif 
Ağarzayev isə ürək sözlərini belə 
ifadə etdi:

– Ehtiyatda olan polkovnik-ley-
tenantam. Sovet ordusunda və milli 
ordumuzda qulluq etmişəm. İctimai-
siyasi həyatda fəal iştirak etmək 
üçün, nəhayət, gen-bol vaxtım var. 
Bələdiyyələrin cəmiyyətdə lazımi 
rolunu təmin etmək bizim hamımız-
dan fəallıq tələb edir. Bu gün seçkinin 
gedişini izləyən müşahidəçiyəm, 
sabahdan isə bələdiyyə üzvlərinə 
ictimai tapşırıqlar verilməsinin 
təşkilatçılarından olacağam.

Sonda məntəqə seçki komissiy-
sının sədri Məlahət Hüseynova ilə 
ayaqüstü müsahib olduq:

– Ərazimizdəki 1264 seçicinin 
dəqiq siyahısı hazırlanıb və hamı-
sına vaxtında bildiriş çatdırılıb. 
Namizədlərin təşviqat aparmasına 
lazımi şərait yaradılıb, seçicilər üçün 
hərtərəfli maarifləndirmə işi aparı-
lıb. Bütün bunlar seçicilərin yüksək 
fəallığı ilə nəticələnib. Hələlik heç 
bir arzuolunmaz hal baş verməyib. 
Qarşıya çıxa biləcək hər hansı sualı 
cavablandırmağa, yerindəcə həll 
etməyə hazırıq. 

Xəstələrin və əlillərin səs 
verməsi üçün komissiya üzvləri 
müvafiq müraciətlər əsasında onların 
mənzillərinə bülleten və bağlı şəffaf 
qutular aparırlar. Yerli və qonağı-
mız olmuş xarici müşahidəçilərdən 
indiyədək heç bir irad bildirilməyib. 
İlkin qənaətimiz budur ki, indiki se-
çici tələbkarlığı və fəallığı şəraitində 
üstünlüyünü ortaya qoya bilmiş 
namizədlər daha çox səs qazanacaq-
lar.

21 saylı dairə seçki komissiya-
sından aldığımız məlumata görə, 
dairənin digər 28 məntəqəsində 
də səsvermə prosesi normal 
təşkil olunduğundan proses Seçki 
Məcəlləsinin tələblərinə tam əməl 
olunmaqla keçib. Dairə üzrə bildiriş 
göndərilmiş 34 min 281 seçicinin 
27,12 faizi gün ərzində məntəqələrə 
gələrək seçimlərini sərbəst surətdə 
gerçəkləşdirmişlər.

XƏTAI
Dekabrın 23-də səhər saat 

8-00-da Azərbaycanın hər yerində 
olduğu kimi, Xətai rayonunda 
da növbəti azad, ədalətli və şəffaf 
seçki “imtahanına” - bələdiyyə 
seçkilərinə start verildi. Bir çox seç-
ki kampaniyalarında olduğu kimi, 
bu seçkilərdə də müşahidələrimizə 
rayonun Heydər Əliyev Liseyində 
yerləşən 36 saylı Xətai dairə seçki 
komissiyasının 4 saylı məntəqə 
seçki komissiyasından başladıq. 

Artıq bir qaydaya çevrilmiş 
ənənəyə uyğun olaraq saat 07 - 55-də 
Azərbaycan Respublikasının dövlət 
himni səsləndirildi və seçki komissi-
yasının üzvləri, müşahidəçilər və KİV 
nümayəndələri ilə bərabər məktəbin 
qarşısında məntəqənin açılmasını 
gözləyən seçicilər də sayğı duruşu 
ilə ciddi görkəm almaqla sanki daha 
məsuliyyətlə fəaliyyətə başlamağa 
səfərbər oldular.

Saat 08-00-da qapılar 
açıldı. Daha çox yaşlı nəslin 
nümayəndələrindən ibarət böyük bir 

dəstə komissiya üzvlərinin və işçi 
heyətin oturduğu stollara üz tutdu. 
Təlimata uyğun olaraq məntəqədə 
seçicilərin barmaqları ultrabənövşəyi 
lampalarla yoxlanılır, sol əllərinin 
baş barmağına gözlə görünməyən 
mürəkkəb vurulduqdan sonra seçki 
bülleteni verilib səsvermə qaydası 
izah edilirdi. Beləcə məntəqə seçki 
komissiyası öz işinə başladı. 

Xətai rayonundakı bələdiyyəyə 
- Xətai və Əhmədli bələdiyyələrinə 
yeni fəaliyyət müddəti üçün seçki 
keçirilirdi. Aldığımız məlumata görə, 
Xətai bələdiyyəsinə seçiləcək 19 

üzvə qarşı 122 namizəd, Əhmədli 
bələdiyyəsi üzrə isə 13 üzvə qarşı 
29 namizəd seçki bülletenlərində 
səsverməyə çıxarılmışdır. Əhmədli 
bələdiyyəsinə seçkilərin keçirildiyi 
33 saylı dairə seçki komissiyası üzrə 
39 məntəqədə 47 min 602 seçicinin, 
Xətai bələdiyyəsinə seçkilərin keçi-
rildiyi 34, 35 və 36 saylı DSK-ları 
üzrə isə 102 məntəqədə 127 min 387 
seçicinin adı siyahıda qeyd edilmişdi. 

4 saylı məntəqə seçki komissiya-
sının sədri Arzu Quliyeva məlumat 
verərək bildirdi ki, məntəqədə 1322 
seçici qeydiyyatdadır: “Sizin də 
müşahidə etdiyiniz kimi seçicilərimiz 
seçkidə çox fəaldırlar. Əminəm ki, bu 
fəallıq gün ərzində davam edəcək”. 

Dairənin 9 saylı məntəqəsi də 
seçici fəallığı ilə diqqət çəkirdi. 
Məntəqənin sədri Afət Əkbərova 
bildirdi ki, yaşlı nəslin nümayəndələri 
məntəqə açılandan daha çox fəallıq 
nümayiş etdirdilər. İndi də gənc 
nəslin növbəsidir. Müstəqillik 
illərində keçirilən seçkilərin 
təcrübəsi göstərir ki, ölkəmizdə 
seçici məsuliyyəti seçkidən-seçkiyə 
artır və insanlar bu tədbirin dövlət 
idarəçiliyində mühüm əhəmiyyətini 
daha dərindən dərk etməyə başlayır-
lar. 

Saat 11-ə 10 dəqiqə işləmiş 
rayonun 4 DSK-dan aldığımız ilkin 
məlumatda qeyd edilirdi ki, artıq bu 
vaxta rayon üzrə 11 min 485 nəfər, 
yəni seçicilərin 6,38 faizi seçkilərdə 
iştirak etmişdir. Buna əsaslanıb 
demək olardı ki, faktlar adları 
çəkilən məntəqədə sədrlərinin nikbin 
proqnozlarının reallaşacağının ilk 
müjdəsini verirdi. 

Ölkənin hakim Yeni Azərbaycan 
Partiyasının bütün dövlət əhəmiyyətli 
tədbirlər kimi, yerli idarəetmə orqan-
larına seçkilərdə də fəal iştirakının 
şahidi olduq. Partiyanın Xətai rayon 
təşkilatının aparat rəhbəri Mail 
Kərimov bizimlə söhbətində bildirdi 

ki, təşkilat Xətai rayonunda keçirilən 
bələdiyyə seçkilərində iki bələdiyyə 
üzrə 32 namizədlə iştirak edir. 
Müşahidəçilərimizin təəssüratlarından 
çıxış edib deyə bilərəm ki, seçkilər 
azad, ədalətli və şəffaf keçir. Saat 
12-yə olan məlumata görə səsvermə 
məntəqələrində xırda bir qanun po-
zuntusu belə qeydə alınmayıb. 

Seçki məntəqələrində yerli və 
beynəlxalq müşahidəçilər, KİV 
nümayəndələri və digər aşkarlıq 
institutlarının seçki prosesi boyunca 
azad və sərbəst fəaliyyət göstərmələri 
üçün hərtərəfli şərait yaradıldığı da 

diqqətimizdən yayınmadı. 
Saat 15-00 - da Xətai rayonun-

dakı 4 dairə üzrə səsvermənin ilkin 
nəticələri 50 min nəfəri keçmiş-
di. Belə seçici fəallığından sonra 
böyük bir arxayınçılıqla redaksiyaya 
qayıtdıq. Axşam dairə seçki komis-
siyalarının səsvermənin nəticələri ilə 
bağlı verdikləri hesabat isə belə idi: 
Xətai rayonundakı  4 DSK üzrə 51 
min 755 nəfər seçici iştirak edib ki, 
bu da ümumi seçicilərin 28,73 faizini 
təşkil edir.

BINƏQƏDI
8 saylı Binəqədi birinci seçki 

dairəsi üzrə 39 daimi və bir 
müvəqqəti seçki məntəqəsi fəaliyyət 
göstərir. Dairə seçki komissiyasının 
sədri Natiq Əliyev bildirdi ki, seçki 
dairəsi üzrə 47830 seçici qeydə 
alınıb. Seçicilərin 46 faizini kişilər, 
54 faizini isə qadınlar təşkil edir. O 
cümlədən, seçicilərin 25 faizi gənc, 
820 nəfəri isə yaşı 80 – 100 arası 
insanlardır, 605 nəfəri isə ilk dəfə 
səs verəcək gənclərdir.

Natiq Əliyev, eyni zamanda, 
vurğuladı ki, Binəqədi bələdiyyəsi 
üzvlüyünə 64 namizəd qeydə alınıb. 
Onlardan 20 nəfəri qadın, 44 nəfəri 
isə kişidir.

Natiq Əliyev, həmçinin qeyd etdi 
ki, seçki öncəsi namizədlərin təbliğatı 
və təşviqatı üçün seçki dairəsinin 
ərazisində lazımi şərait yaradılıb. 
Belə ki, bütün seçki məntəqələrinə 
yaxın ərazilərdə təşviqat lövhələri 
quraşdırılıb, eyni zamanda, rayon 
icra hakimiyyəti tərəfindən əvvəlki 
illərdə olduğu kimi, seçki dairəsinin 
ərazisində təbliğat məqsədilə bir qa-
palı və bir açıq yer müəyyənləşdirilib. 

Seçki dairəsi üzrə əvvəlki 
seçkilərdə olduğu kimi, 10 seç-
ki məntəqəsində veb kameralar 
quraşdırılıb ki, həmin kameralar 
vasitəsilə səsvermənin gedişini dün-

yanın istənilən internet imkanı olan 
ölkəsindən izləmək mümkündür. 

Dairə seçki komissiyası sədrinin 
məlumatına görə, seçki komissiyası 
tərəfindən 541 nəfər müşahidəçi 
qeydə alınıb. Onlardan 440 nəfəri 
siyasi partiyaların, 11 nəfəri qeydə 
alınan namizədlərin, 40 nəfəri 
QHT-lərin nümayəndələri, qalanları 
isə öz təşəbbüsü ilə müraciət edən 
şəxslərdir. 

Seçki məntəqələrində quraş-
dırılan seçki kabinələri (500 – ə 
yaxın) və qutularının sayı (134 ədəd) 
seçicilərə növbəsiz kabinəyə daxil 

olmaq və öz iradəsini bildirməyə 
kifayət qədər imkan yaradıb. 

8 saylı Binəqədi birinci seçki 
dairəsi dairə seçki komissiyası-
nın tərkibində fəaliyyət göstərən 
seçki məntəqələrində səsvermə 
qanunvericiliyə uyğun olaraq 
mütəşəkkil qaydada keçirilirdi. 31 
saylı seçki məntəqəsində olarkən, 
burada seçicilərin fəallığı müşahidə 
olunurdu. 

Məntəqədə öyrəndik ki, 1140 
nəfər seçicinin 12-si ilk dəfə səs 
verən gənclərdir, 15 nəfərin isə 
 80-dən çox yaşı var. 

8 saylı Binəqədi birinci 
seçki dairəsinin 26 saylı seçki 
məntəqəsində də seçicilər azad və 
sərbəst surətdə istədikləri namizədə 
səs verirdilər. Məntəqənin seçici siya-
hısında 1015 nəfər qeydə alınmışdı. 

Qeyd edək ki, dairənin əhatə et-
diyi seçki məntəqələrində olarkən heç 
bir qanun pozuntusu baş verməmişdi. 

9 saylı Binəqədi ikinci seç-
ki dairəsində səsverməyə gələn 
vətəndaşlar da öz iradələrini sərbəst 
şəkildə ifadə edirdilər.

Seçki prosesinin başladığı ilk 
dəqiqələrdən dairə seçki komis-
siyasının tərkibinə daxil olan 37 
məntəqədə canlanma müşahidə 
olunur, seçicilərin fəallığı nəzərə 
çarpırdı. Müşahidələrimiz göstərdi 
ki, bütün məntəqələrdə bələdiyyə 
seçkilərinə hazırlıq yüksək səviyyədə 
həyata keçirilərək, seçicilərin şəffaf 
və demokratik səs vermələri, komis-
siya üzvlərinin normal fəaliyyəti üçün 
lazımi şərait yaradılıb. Səsvermə 
məntəqələri avadanlıqlarla təchiz 
olunub. 

Səsvermə kampaniyasında bütün 
məntəqələrdə hər kəsin azad, sərbəst 
seçim etməsinə imkan verən mühit 
yaradılıb. 9 saylı ikinci seçki dairəsi 
üzrə seçkilərin gedişatını izləmək 
üçün ümumilikdə dairə seçki komissi-
yası tərəfindən 506 nəfər müşahidəçi 

qeydə alınıb.
7 saylı seçki məntəqəsində 

seçicilərin fəallığı müşahidə edilirdi. 
Burada seçki prosedurlarına əməl olu-
nur, seçicilərə bülleten verilməzdən 
əvvəl sol əlin baş barmağının üstü 
xüsusi cihazla yoxlanılırdı. 

Bütün bunlar isə 9 saylı Binəqədi 
ikinci seçki dairəsinin, eyni zamanda, 
dairə üzrə məntəqə seçki komissi-
yalarının bələdiyyə seçkilərinə ciddi 
hazırlaşmalarından xəbər verirdi. 

Sonda xatırladaq ki, 8 saylı 
Binəqədi birinci seçki dairəsi üzrə 
29,58 faiz, 9 saylı ikinci seçki dairəsi 

üzrə isə 28,62 faiz seçici səsvermədə 
iştirak edib. 

YASAMAL 
Bələdiyyə seçkilərinin şəffaf, 

azad və ədalətli keçirilməsi üçün 
görülən hazırlıq işləri seçki 
günü özünü açıq şəkildə büruzə 
verdi. Seçki prosesinin mühüm 
mərhələləri olan seçici siyahılarının 
dəqiqləşdirilməsi, seçicilər də daxil 
olmaqla, bütün seçki subyektlərinin 
maarifləndirilməsi, seçici siyahıları-
nın məntəqə seçki komissiyalarında 
müvafiq yerdən asılması, həmçinin 
seçki məntəqələrinin lazımi ava-
danlıqlarla təmin edilməsi məntəqə 
seçki komissiyası üzvlərinin işini 
xeyli asanlaşdırmışdı. 

Yasamal rayonu üzrə üç dairə 
və 88 məntəqə seçki komissiyası 
fəaliyyət göstərir. Ümumilikdə, 
30 seçki məntəqəsinə veb-kamera 
quraşdırılıb. Seçki prosesini izləyən 
müşahidəçilər üçün əlverişli şəraitin 
yaradıldığının şahidi olduq. 

Bütövlükdə, seçkilərin 
qanunvericiliyə və müasir beynəlxalq 
normalara uyğun yüksək səviyyədə 
hazırlanıb keçirilməsi üçün bütün 
imkanlardan istifadə edilib. Ötən 
seçkilərdə olduğu kimi, şəffaflığın 
təmin edilməsi məqsədilə bu dəfə 
də barmaqların gözlə görünməyən 
mürəkkəblə işarələnməsi üsulundan 
istifadə olunmuşdur.

NIZAMI
Bu il keçirilən bələdiyyə 

seçkilərində Nizami rayonu üzrə 
89 min 218 seçici səs verməli idi. 
İki dairə seçki komissiyasının 
əhatəsində olan 68 məntəqə seçki 
komissiyasında hazırlıq işlərinin 
yüksək səviyyədə aparılması öz 
nəticəsini göstərdi. 

24 saylı Nizami birinci seç-

ki dairəsində DSK sədri Niyazi 
Nəcəfov və 25 saylı Nizami ikinci 
seçki dairəsində DSK sədri Heydər 
Vəliyevlə apardığımız söhbətlərdə za-
manı qeyd olundu ki, seçki prosesinə 
ciddi hazırlaşıblar. Hər ikisinin bu 
sahədə zəngin təcrübəsi var. Bu mü-
hüm əhəmiyyətli siyasi kampaniyanın 
uğurla başa çatdırılması üçün bütün 
imkanlaradan istifadə olunub. 

Seçki məntəqələrində apar-
dığımız müşahidələr zamanı da 
bunun şahidi olduq. Mərkəzi Seçki 
Komissiyası tərəfindən hazırlanmış 
“Seçki günü üçün yaddaş kitabçası”, 
“Müşahidəçilər üçün yaddaş kitab-
çası”, 5 hissədən ibarət “Bələdiyyə 
seçkiləri: təlimat, qayda və izahlar” 
məlumat kitabçaları həm məntəqə 
seçki komissiyasının üzvləri, həm 
də seçicilər üçün qarşıya çıxan 
problemlərin aradan qaldırılmasında 
mühüm rol oynayırdı.

İlk dəfə səs verəcək 1971 se-
çicinin əksəriyyəti ilə görüş keçi-
rilib.Gənclərə seçicinin hüquq və 
vəzifələri, seçki prosesində iştirak 
etmək üçün lazım olan prosedur qay-
daları barədə ətraflı danışılıb, sualları 
mütəxəsisslər tərəfindən cavablandı-
rılıb. Ona görə də səsvermə günü elə 
bir çətinlik yaranmayıb. 

SABUNÇU
Sabunçulular seçkilərdə həmişə 

fəal iştirak etmişlər. Dekabrın 23-
də keçirilən bələdiyyə seçkilərində 
bu fəallığı bir daha müşahidə etdik. 
Rayonda fəaliyyət göstərən 3 seçki 
dairəsində və məntəqələrdə olduq. 

26 saylı 1-ci seçki dairəsinin 
sədri Hüseynqulu Əliəsgərovla 
söhbətimizdə bildirdi ki, bu dairə 
üzrə 51430 seçici səs verəcək. 

Vəziyyətlə tanış olmaq üçün 
seçki dairəsinin 21 və 22 saylı 
seçki məntəqələrində olduq. Hər iki 
məntəqədə seçici fəallığını müşahidə 
etdik. 21 saylı seçki məntəqəsində 
1475 seçici qeydə alınmışdır. Yenicə 
səs verən Eyvaz Ağakişiyevdən seç-
kinin keçirilməsi ilə bağlı fikirlərini 
öyrəndik. Bildirdi ki, seçicilər üçün 
hər cür şərait yaradılmışdır. Seçki 
şəffaf və demokratik şəkildə keçirilir. 
Biz, müşahidəçilərlə də görüşdük, 
onlar seçkiyə heç bir kənar müdaxilə 
olmadığını bildirdilər. 

22 saylı məntəqədə seçicilərin 
sayı 1494 nəfərdir. Burada da 
seçici fəallığı aydın hiss olunurdu. 
Sosial-Demokrat Partiyasından 
olan müşahidəçi Esmira Əliyeva 
səsvermənin gedişində qanun pozun-
tusu olmadığını vurğuladı.

Rayondakı 27 saylı 2-ci seç-
ki dairəsində də gərgin iş gedirdi. 
Dairə seçki komissiyasının sədri 
Nadir Əjdərov bildirdi ki, bu seçki 
dairəsində 51828 seçici qeydə alın-
mışdır. Onlar 39 seçki məntəqəsində 
səs verirlər. Məntəqələrdə seçkilərin 
keçirilməsi üçün heç bir prob-
lem yoxdur. Biz 2 saylı seçki 
məntəqəsində də bunun şahidi olduq. 
Məntəqəyə səs verməyə gəlmiş 
Həsənəli Quliyev bildirdi ki, heç bir 
narazılığımız yoxdur. Hər bir seçici 
istədiyi namizədlərə səs verir. 

 Sonra 28 saylı 3-cü seç-
ki dairəsində olduq. Dairə seçki 
komissiyasının sədri Hacıbala 
Babayev məntəqələrdən yenicə 
qayıtmışdı. Burada 4 qəsəbə üzrə 40 
seçki məntəqəsi fəaliyyət göstərir. 
Bütövlükdə seçicilərin sayı 55439 
nəfərdir. Məntəqələrdə müxtəlif par-
tiyalardan olan 450 müşahidəçi var 
ki, onlar da seçkinin gedişinə nəzarət 
edirlər. Hacıbala müəllim onu da bil-
dirdi ki, bizim dairədən 665 nəfər ilk 
dəfə səs verəcək. Ən yaşlı seçicimiz 
isə 104 yaşı olan Hilal İbrahimovdur. 
O, Zabrat qəsəbəsində yaşayır.

Sonra biz seçki dairəsinin 5 və 6 
saylı məntəqələrində olduq. Burada 
yüksək seçici fəallığı ilə qarşılaşdıq. 
5 saylı məntəqə seçki komissiyasının 
sədri Nailə Məmmədova seçkilərin 
keçirilməsi üçün yaradılan şəraitdən 
danışdı və bildirdi ki, bu məntəqədə 
1481 seçici səs verəcək.

6 saylı seçki məntəqəsində isə 
seçicilərin sayı 1428 nəfərdir. Bu-
rada da müxtəlif partiyalardan olan 
müşahidəçilər seçkinin keçirilməsinə 
nəzarət edirlər. 

Bu seçki dairələri üzrə yekun 
nəticələr belədir: 26 saylı seçki 
dairəsi üzrə 27,68 faiz, 27 saylı seçki 
dairəsi üzrə 26,72 faiz, 28 saylı seçki 
dairəsi üzrə 28,04 faiz.

Məsaim ABDULLAYEV, 
Tahir AYDINOĞLU, 
Ilqar RÜSTƏMOV, 

Vaqif BAYRAMOV, 
Əliqismət BƏDƏLOV, 

Mehdi MÜKƏRRƏMOĞLU, 
“Xalq qəzeti”


